Gwasanaeth Nadolig
Technoleg
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges, sef hanes y geni gwyrthiol. Tri llais sydd yn y darn isod, ond gellid yn hawdd rannu’r gwaith i fwy. 
Gair o groeso ac emyn/Cân Nadoligaidd. 

Nifer o leisiau: 
iPhone, 

iPad,

iPod,

MSN,

Windows,

Facebook,

Xbox,

Wii,

Google,

tecstio,

MP3,

llawrlwytho,

Club Penguin,

Moshie Monsters,

Call of Duty,  

Mario

Nunchuk
Llais 1: Be oeddech chi’n feddwl o’r rhestr......?
Llais 2: “Beth ar wyneb y ddaear oedd rheina?” 

Llais 3: “Dw i’n deall dim am y busnes compiwtars ‘ma”

Llais 2: “Be sydd gan y rhain i’w wneud hefo’r Dolig?”

Llais 1: Ond, mae yna rai eraill yma’n meddwl......
Llais 2: “Dw i isio iPad yn anrheg Dolig”.

Llais 3: “ Dw i’n mynd i golli pwysa hefo’r Wii ffit yn y flwyddyn newydd”.

Llais 2: “Dw i’n mynd ar Club Penguin i fwydo‘m Puffle ar ôl mynd adre.”

Llais 1: Mae yna eirfa gwbl newydd wedi datblygu dros yr ugain mlynedd diwethaf – 

  faint ohonoch chi sydd wedi gwglo, sgeipio, facebwcio neu decstio? 
Llais 2: I rai ohonoch chi mae technoleg yn iaith arall, yn iaith estron, yn fyd dieithr.

I nifer ohonoch chi mae technoleg yn rhan naturiol o fywyd. Dych chi wedi eich    geni mewn byd technolegol, dych chi’n gwybod dim gwahanol.

Llais 3: Mae pethau’n newid o hyd, ac yn newid yn gyflym - yn enwedig ym myd

technoleg. Mae cyfrifiadur oedd yn wych 5 mlynedd yn ôl, rŵan yn hen ffasiwn ac anaddas. Mae’n rhaid newid ac addasu er mwyn cadw’n gyfredol – cadw’n ‘up to date’.

Llais 1: Mae’r Nadolig yn amser da i gael pethau newydd. Ond, er mwyn cael lle i’r

pethau newydd, rhaid cael gwared â’r hen bethau. Neu, ydych tŷ chi’n llawn o bethau dydych chi ddim yn eu defnyddio bellach?  

Llais 2: Mae’n rhaid i bob un ohonon ni benderfynu beth sy’n werth ei gadw a beth

 
sydd am gael mynd.
Llais 3: Mae Cristnogion wedi dathlu’r Nadolig ers amser maith. Mae Cristnogion yn dal

i ddathlu’r Nadolig. Mae Cristnogion wedi deall fod hanes Iesu Grist yn hanes sy’n werth ei gadw ar gof. Dydy’r neges ddim wedi newid. Dydi’r cymeriadau yn yr hanes ddim wedi newid. Dydy’r rhesymau dros ddathlu ddim wedi newid. 
Llais 1:

Anfonodd Duw yr angel Gabriel i Nasareth, un o drefi Galilea, at ferch ifanc o’r enw Mair. Roedd Mair yn wyryf (heb erioed gael rhyw), ac wedi ei dyweddïo i briodi dyn o'r enw Joseff. Roedd e’n perthyn i deulu y Brenin Dafydd. Dyma'r angel yn mynd ati a’i chyfarch,
Llais angel:  "Mair, mae Duw wedi dangos ffafr atat ti! Mae'r Arglwydd gyda thi!"

Llais 1:

Ond gwnaeth yr angel i Mair deimlo'n ddryslyd iawn. Doedd hi ddim yn deall o gwbl beth roedd yn ei feddwl. Felly dyma'r angel yn dweud wrthi,
Llais angel:   "Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. Bydd yr Arglwydd Dduw yn ei osod i eistedd ar orsedd y Brenin Dafydd, a bydd yn teyrnasu dros bobl Jacob am byth. Fydd ei deyrnasiad byth yn dod i ben!"
Cân/emyn
Llais 2:   Tua’r un adeg dyma Cesar Awgwstws yn gorchymyn cynnal cyfrifiad drwy'r Ymerodraeth Rufeinig i gyd.
Felly gan fod Joseff yn perthyn i deulu’r Brenin Dafydd, gadawodd Nasareth yn Galilea, a mynd i gofrestru yn Jwdea – yn Bethlehem. Aeth yno gyda Mair oedd yn mynd i fod yn wraig iddo, ac a oedd erbyn hynny’n disgwyl babi. Tra roedden nhw yno daeth yn amser i’r babi gael ei eni, a dyna lle cafodd ei phlentyn cyntaf ei eni – bachgen bach. Dyma hi'n lapio cadachau geni yn ofalus amdano, a'i osod i orwedd mewn preseb. Doedd dim llety iddyn nhw aros ynddo.
Llais 1: Brawd bach, chwaer bach, mab, merch, wŷr, wyres, cefnder, cyfnither....mae pob babi newydd yn wyrth ac yn rhodd. Ond ar adeg geni Iesu roedd hyd yn oed yr angylion yn dathlu...
Llais 3: Yn ardal Bethlehem roedd bugeiliaid allan drwy’r nos yn yr awyr agored yn gofalu am eu defaid. Yn sydyn dyma nhw’n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau.  Ond dyma'r angel yn dweud wrthyn nhw,
Llais angel: "Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn.  Mae eich Achubwr wedi cael ei eni heddiw, yn Bethlehem. Ie, y Meseia! Yr Arglwydd! Dyma sut byddwch chi’n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid."

Llais 3: Yn sydyn dyma filoedd o angylion eraill yn dod i’r golwg, roedd fel petai holl angylion y nefoedd yno yn addoli Duw,

 
Nifer o leisiau:  "Gogoniant i Dduw yn y nefoedd uchaf, a heddwch ar y ddaear islaw a bendith Duw ar bobl."

Llais 1: Aeth y bugeiliaid ar frys i Bethlehem. Ar ôl y baban Iesu dyma’r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma.  Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. Aeth y bugeiliaid yn ôl i’w gwaith gan ganmol a moli Duw am bopeth roedden nhw wedi ei weld a’i glywed. 
Cân/emyn
Llais 2:  Mae technoleg wedi newid y byd. Prin na fedrwn ni yma yng Nghymru ddychmygu byd heb oleuadau trydan, heb ffôn, heb deledu, heb radio na cheir, na pheiriant golchi na chyfrifiadur. 

Llais 3: Ond mi newidiodd Iesu Grist hanes y byd am byth. Ganwyd Mab Duw i’r byd i agor y ffordd i’r nefoedd i bob un sy’n credu ynddo. Gwrandewch ar yr adnodau yma o lyfr Eseia,

 Eseia (9:6-7)
Achos mae plentyn wedi cael ei eni i ni; mab wedi cael ei roi i ni. 

Bydd e'n cael y cyfrifoldeb o lywodraethu. 

A bydd yn cael ei alw yn “Strategydd rhyfeddol, y Duw sy'n arwr, 

Tad yr oesoedd, Tywysog heddwch” 

Fydd ei lywodraeth ddim yn stopio tyfu, a bydd yn dod â llwyddiant di-ben-draw 

i orsedd Dafydd a'i deyrnas. 

Bydd yn ei sefydlu a'i chryfhau drwy hybu cyfiawnder a thegwch o hyn ymlaen, ac am byth. 

Llais 1: Fedrwn ni ddim mesur gwerth Iesu Grist. Fedrwn ni ddim hyd yn oed cychwyn deall faint o wahaniaeth wnaeth ei enedigaeth i holl bobl y byd. Amser i ddathlu a chofio ydy’r Nadolig. Ydy, mae’r byd yn newid, ond mae Iesu Grist yr un ddoe, heddiw ac am byth.

Nadolig Llawen i chi i gyd.

 Cân/emyn
Gweddi

Diolch i ti am ddanfon Iesu Grist i’r byd fel baban bach. Yng nghanol prysurdeb y Nadolig, y goleuadau lliwgar a’r anrhegion helpa ni i gofio mae Iesu ydy gwir oleuni’r byd a’r rhodd fwyaf a gafodd pobl erioed. Wrth i ni glirio’r hen bethau o’n cypyrddau i wneud lle i bethau newydd, atgoffa ni o Dduw bod Iesu yn werth ei gadw yn rhan o’n bywyd am byth. Amen. 

